
জ্ঞান ও নৈতিকতায় সমৃদ্ধ হয়ে ছাত্রলীগের সদস্যদের যোগ্য হিসেবে নিজেদের তৈরি করতে হবে
                                                                                                  -- ধর্ম প্রতিমন্ত্রী
ইসলামপুর (জামালপুর), ৬ কার্তিক (২২ অক্টোবর) :


ধর্ম প্রতিমন্ত্রী মোঃ ফরিদুল হক খান বলেছেন, জ্ঞান ও নৈতিকতায় সমৃদ্ধ হয়ে ছাত্রলীগের সদস্যদের যোগ্য হিসেবে নিজেদের তৈরি করতে হবে।

আজ জামালপুর জেলার ইসলামপুরে বাংলাদেশ ছাত্রলীগ ৮নং পলবান্ধা ইউনিয়ন শাখার বার্ষিক 
সম্মেলন-২০২১ এ প্রধান অতিথির বক্তৃতায় প্রতিমন্ত্রী এ কথা বলেন। 


প্রতিমন্ত্রী বলেন, একটি সুনির্দিষ্ট আদর্শ ও লক্ষ্যকে সামনে রেখে রাজনৈতিক কার্যক্রম পরিচালিত হয়ে থাকে। বাংলাদেশ আওয়ামী লীগ ও এর সহযোগী সংগঠনের আদর্শ হলো বঙ্গবন্ধুর আদর্শ ও নীতি বাস্তবায়ন করা। তিনি বলেন, বঙ্গবন্ধুর রাজনৈতিক আদর্শ ছিল স্বাধীন সমৃদ্ধ অসাম্প্রদায়িক সোনার বাংলা প্রতিষ্ঠা করে দুঃখী  মানুষের মুখে হাসি ফোটানো। বর্তমানে প্রধানমন্ত্রী বঙ্গবন্ধু কন্যা শেখ হাসিনা বঙ্গবন্ধুর অসমাপ্ত কাজ সম্পন্ন করতে নিরলসভাবে কাজ করে যাচ্ছেন। বঙ্গবন্ধুর আদর্শ ধারণ করে নিজেদেরকে  যোগ্য হিসেবে গড়ে তুলতে  বাংলাদেশ ছাত্রলীগসহ অন্যান্য সকল সহযোগী সংগঠনের নেতৃবৃন্দকে আহ্বান জানান প্রতিমন্ত্রী।

প্রতিমন্ত্রী বলেন, সুযোগ পেলেই স্বাধীনতা বিরোধী শক্তি দেশে বিশৃঙ্খলা সৃষ্টি করতে চায়। সাম্প্রতিক সময়ে দেশের বিভিন্ন স্থানে সাম্প্রদায়িক দাঙ্গা হাঙ্গামা সৃষ্টি করে দেশের অগ্রযাত্রাকে ব্যাহত করতে তৎপর হয়েছে বিরোধী শক্তি। এদের বিষয়ে বাংলাদেশ ছাত্রলীগসহ বাংলাদেশ আওয়ামী লীগের সকল সহযোগী সংগঠনকে সোচ্চার থাকতে হবে 


স্থানীয় উন্নয়নের কথা তুলে ধরে প্রতিমন্ত্রী বলেন, গত বারো বছরে ইসলামপুর উপজেলায় উল্লেখযোগ্য পরিমাণ উন্নয়ন কার্যক্রম বাস্তবায়ন করা হয়েছে। এরই ধারবাহিকতায় ইসলামপুর উপজেলার মুক্তিযুদ্ধের অসংখ্য স্মৃতি বিজড়িত পলবান্ধা ইউনিয়নে প্রায় পৌণে দুই কোটি টাকা ব্যয়ে মুক্তিযোদ্ধা স্মৃতি জাদুঘর নির্মিত হবে। অত্র এলাকায় যোগাযোগ ব্যবস্থা উন্নত করার লক্ষ্যে সড়ক বিভাগের আওতায় সড়ক নির্মিত হবে

এসময় প্রতিমন্ত্রী ছাত্রলীগের নির্বাচিত বিভিন্ন ইউনিয়ন শাখার নেতৃবৃন্দের মাঝে 'বঙ্গবন্ধুর অসমাপ্ত আত্মজীবনী' ও ‘কারাগারে রোজ নামচা’ বই দু'টি বিতরণ করেন। 


এর আগে প্রতিমন্ত্রী আজ ইসলামপুর উপজেলার গাইবান্ধা ইউনিয়নের পেচারচড়ে অনুষ্ঠিত ডা. শহীদ আবু তালেব স্মৃতি ফুটবল টুর্নামেন্টের ফাইনাল খেলা উদ্বোধন করেন এবং প্রতিদ্বন্দ্বী দলের মাঝে পুরস্কার বিতরণ করেন। 

#

আর্ত-মানবতার সেবায় ঐক্যবদ্ধভাবে কাজ করতে হবে
                                         -- সমবায় প্রতিমন্ত্রী
ঢাকা, ৬ কার্তিক (২২ অক্টোবর) :


আর্ত-মানবতার সেবায় ঐক্যবদ্ধভাবে কাজ করার আহ্বান জানিয়েছেন পল্লী উন্নয়ন ও সমবায় প্রতিমন্ত্রী  স্বপন ভট্টাচার্য্য। 


আজ রাজধানীর আগারগাঁয়ে এলজিইডি ভবনে ডিস্ট্রক্ট ৩১৫এ১ লায়ন্স ক্লাবস ইন্টারন্যাশনাল ঢাকা  আয়োজিত অনুষ্ঠানে প্রধান অতিথির বক্তব্যে প্রতিমন্ত্রী এ আহ্বান জানান।

স্বপন ভট্টাচার্য্য বলেন, প্রধানমন্ত্রী শেখ হাসিনার সুদৃঢ় নেতৃত্ব শুধু বাংলাদেশেই নয় আন্তর্জাতিকভাবে প্রশংসিত হচ্ছে। বাংলাদেশ আজ বিশ্বে আত্মমর্যাদাশীল জাতি হিসেবে প্রতিষ্ঠিত হয়েছে। 


এ সময়  প্রতিমন্ত্রী আরো  বলেন, জাতির পিতা বঙ্গবন্ধু শেখ মুজিবুর রহমান আমৃত্যু দুস্থ অসহায় মানুষের মুখে হাসি ফোটানোর লক্ষ্যে কাজ করেছেন।  সামাজিক উন্নয়ন ও দারিদ্র্যদূরীকরণে সরকারের পাশাপাশি দুস্থ অসহায় মানুষের কল‍্যাণে লায়ন্স ক্লাবের সদস্যরা গুরুত্বপূর্ণ ভূমিকা পালন করছে, যা দেশের অগ্রগতিতে সহায়ক ভূমিকা রাখছে। 

লায়ন্স ক্লাব দেশের বিত্তবান মানুষকে সংগঠিত করে কার্যক্রমকে আরো বেগবান করার আশাবাদ ব‍্যক্ত করেন প্রতিমন্ত্রী।

লায়ন্স ক্লাবের জেলা গভর্নর (৩১৫এ১) আর্কিটেক্ট নিখিল চন্দ্র গুহের সভাপতিত্বে অনুষ্ঠানে অন‍্যান্যের মধ‍্যে লায়ন মোসলেম আলী খান, লায়ন নাজমুল হক, লায়ন এ কে এম রেজাউল হক, ফাস্ট জেলা গভর্নর লায়ন ইঞ্জিনিয়ার মোঃ মোস্তফা কামালসহ ক্লাবের বিভিন্ন পর্যায়ের সদস্যগণ উপস্থিত ছিলেন।
#

জাতীয় প্রেসক্লাব আগামী দিনগুলোতে বহুমাত্রিক সমাজ নির্মাণে ভূমিকা অব্যাহত রাখবে
জাতীয় প্রেসক্লাবের ৬৭তম প্রতিষ্ঠাবার্ষিকীতে তথ্য ও সম্প্রচার মন্ত্রী
ঢাকা, ৬ কার্তিক (২২ অক্টোবর) :


ইতিহাসের ধারবাহিকতায় জাতীয় প্রেসক্লাব আগামী দিনগুলোতেও দেশপ্রেম, গণতন্ত্র ও মানবিক মূল্যবোধে উদ্দীপ্ত থেকে বহুমাত্রিক সমাজ নির্মাণে ভূমিকা অব্যাহত রাখবে আশাপ্রকাশ করেছেন তথ্য ও সম্প্রচার মন্ত্রী ড. হাছান মাহ্‌মুদ। 


জাতীয় প্রেসক্লাবের ৬৭তম প্রতিষ্ঠাবার্ষিকী উপলক্ষ্যে আজ রাজধানীর তোপখানা রোডে ক্লাব প্রাঙ্গণে আয়োজিত কেক কাটা ও সাংস্কৃতিক অনুষ্ঠানে মন্ত্রী এ আশাবাদ ব্যক্ত করেন। মন্ত্রী প্রেসক্লাব সদস্যদের প্রতি আন্তরিক অভিনন্দন ও শুভেচ্ছা জানান এবং তাদের উজ্জ্বল কর্মময় জীবন কামনা করেন।

ড. হাছান বলেন, আমাদের পূর্বসূরিরা যে স্বপ্নে আপন প্রাণের মায়া ত্যাগ করে এদেশ স্বাধীন করে গেছেন, সবাই মিলে দেশকে সেই স্বপ্নের ঠিকানায় পৌঁছে দেবার মধ্যেই আমাদের কর্মের সার্থকতা নিহিত। 


জাতীয় প্রেসক্লাবের সভাপতি ফরিদা ইয়াসমিন বিস্তারিতভাবে ক্লাবের ভবিষ্যৎ পথনকশা বর্ণনা করেন।  সাধারণ সম্পাদক ইলিয়াস খান, সহসভাপতি হাসান হাফিজ ও রেজওয়ানুল হক রাজা, যুগ্ম সাধারণ সম্পাদক মাইনুল আলম ও মোঃ আশরাফ আলী, কোষাধ্যক্ষ শাহেদ চৌধুরী, ব্যবস্থাপনা কমিটি ও উপকমিটিগুলোর সদস্যবৃন্দ এসময় উপস্থিত ছিলেন। 


আমন্ত্রিত সাংবাদিক ও অতিথিবর্গের মধ্যে সিনিয়র সাংবাদিক ইকবাল সোবহান চৌধুরী, শওকত মাহমুদ, মঞ্জুরুল আহসান বুলবুল, বিএফইউজে সভাপতি মোল্লা জালাল, ভারপ্রাপ্ত মহাসচিব আবদুল মজিদ, ডিইউজে সভাপতি কুদ্দুস আফ্রাদ, সাধারণ সম্পাদক সাজ্জাদ আলম খান তপু অনুষ্ঠানে যোগ দেন। 


১৯৫৪ সালের ২০ অক্টোবর পূর্ব পাকিস্তান প্রেস ক্লাব হিসেবে প্রতিষ্ঠিত হয় জাতীয় প্রেসক্লাব। নীতিমালা অনুযায়ী নির্বাচিত কমিটির মাধ্যমে পরিচালিত এ ক্লাবের প্রথম আজীবন সদস্য হলেন এন এম খান এবং ক্লাবের প্রথম সভাপতি ছিলেন মুজীবুর রহমান খাঁ। 


১৯৭১ সালের ২৫ মার্চ পাকিস্তানি বাহিনীর অপারেশন সার্চলাইটের সময় পুরো ক্লাব ভবনটি বিধ্বস্ত হয়ে যায়। বাংলাদেশ স্বাধীন হওয়ার পর ১৯৭২ সালের ৫ মার্চ তৎকালীন সভাপতি আবদুল আউয়াল খানের সভাপতিত্বে আনুষ্ঠানিক ক্লাব ব্যবস্থাপনা কমিটির সভায় ক্লাবের নাম জাতীয় প্রেস ক্লাব হয়। 

#

করোনায় ক্ষতিগ্রস্ত আরো ১০ হাজার ক্রীড়াবিদকে আর্থিক সহায়তা করা হবে
                                                                -- যুব ও ক্রীড়া প্রতিমন্ত্রী
ঢাকা, ৬ কার্তিক (২২ অক্টোবর) :


বাংলাদেশ অ্যাথলেটিকস ফেডারেশনের ব্যবস্থাপনায় বঙ্গবন্ধু শেখ মুজিবুর রহমানের কনিষ্ঠ পুত্র শহীদ শেখ রাসেলের নামে ২ দিনব্যাপী ‘শহীদ শেখ রাসেল ৩৭তম জাতীয় জুনিয়র (বয়সভিত্তিক)অ্যাথলেটিকস প্রতিযোগিতা-২০২১’ শুরু হয়েছে।  

আজ রাজধানীর আর্মি স্টেডিয়ামে এ প্রতিযোগিতার উদ্বোধন ঘোষণা করেন যুব ও ক্রীড়া প্রতিমন্ত্রী মোঃ জাহিদ আহসান রাসেল। 


উদ্বোধনকালে যুব ও ক্রীড়া প্রতিমন্ত্রী বলেন, বর্তমান ক্রীড়াবান্ধব প্রধানমন্ত্রী সবসময় ক্রীড়াঙ্গনকে পৃষ্ঠপোষকতা করে আসছেন। তাঁর সফল নেতৃত্বে দেশ ক্রীড়াক্ষেত্রে একের পর এক সাফল্য অর্জন করে চলেছে। বিশ্ব ক্রীড়াঙ্গনে বাংলাদেশ এখন এক সমীহ জাগানিয়া নাম।

প্রতিমন্ত্রী বলেন, করোনাকালীন সময়ে সরকার করোনায় ক্ষতিগ্রস্ত প্রায় পাঁচ হাজারের অধিক ক্রীড়াবিদকে প্রায় পৌনে চার কোটি টাকার অনুদান প্রদান করেছে। এছাড়াও অতি অল্প সময়ের মধ্যে সরকার আরো ১০ হাজার করোনায় ক্ষতিগ্রস্ত ক্রীড়াবিদকে আর্থিক সহায়তা প্রদান করবে।

প্রতিযোগিতায় ৬৪টি জেলা, ৮টি বিভাগ, শিক্ষাবোর্ড, বিকেএসপিসহ বিভিন্ন প্রতিষ্ঠানের আনুমানিক ৫০০ জন বালক-বালিকা ও কিশোর-কিশোরী এবং ১০০ জন কর্মকর্তা অংশগ্রহণ করছে। 


দু’দিনব্যাপী এই প্রতিযোগিতায় ৪টি গ্রুপে ৪১টি ইভেন্টে প্রতিযোগিতা অনুষ্ঠিত হবে। এর মধ্যে বালক বালিকা (অনূর্ধ্ব-১৭) ১৪ টি ইভেন্টে ও কিশোর কিশোরী (অনূর্ধ্ব-১৯) ২৭টি ইভেন্টে অংশগ্রহণ করবে। 


উদ্বোধনী অনুষ্ঠানে বাংলাদেশ অ্যাথলেটিকস ফেডারেশনের সভাপতি ও জাতীয় নদী রক্ষা কমিশনের সভাপতি এ এস এম আলী কবীরের সভাপতিত্বে বিশেষ অতিথি হিসেবে উপস্থিত ছিলেন বাংলাদেশ অলিম্পিক এসোসিয়েশনের উপমহাসচিব আশিকুর রহমান মিকু ও ফেডারেশনের সাধারণ সম্পাদক এডভোকেট আব্দুর রকিব মন্টু।
#

কোভিড-১৯ সংক্রান্ত সর্বশেষ প্রতিবেদন 
 

ঢাকা, ৬ কার্তিক (২২ অক্টোবর) :
            স্বাস্থ্য অধিদপ্তর এবং রোগতত্ত্ব, রোগ নিয়ন্ত্রণ ও গবেষণা প্রতিষ্ঠান (আইইডিসিআর)-এর তথ্যানুযায়ী গত ২৪ ঘণ্টায় দেশে ১৭ হাজার ১০০ জনের নমুনা পরীক্ষা করে ২৩২ জনের শরীরে করোনা সংক্রমণ পাওয়া গেছে। এ নিয়ে বাংলাদেশে এখন পর্যন্ত কোভিড-১৯ আক্রান্ত রোগীর সংখ্যা ১৫ লাখ ৬৭ হাজার ১৩৯ জন।  
 


গত ২৪ ঘণ্টায় ৪ জন-সহ এ পর্যন্ত ২৭ হাজার ৮০৫ জন এ রোগে মৃত্যুবরণ করেছেন।

 


করোনা ভাইরাস আক্রান্তদের মধ্যে এখন পর্যন্ত সুস্থ হয়েছেন ১৫ লাখ ৩০ হাজার ৬৪৭ জন।

 

#

শিশুদের সংস্কৃতিচর্চা সম্প্রীতির সোপান
                  -- তথ্য ও সম্প্রচার মন্ত্রী
ঢাকা, ৬ কার্তিক (২২ অক্টোবর) :


দেশে সাম্প্রদায়িক সম্প্রীতি বজায় রাখতে শিশুদের সংস্কৃতিচর্চাকে অপরিহার্য বলে বর্ণনা করেছেন তথ্য ও সম্প্রচার মন্ত্রী ড. হাছান মাহ্‌মুদ৷ সেই সাথে মানুষের মাঝে অসাম্প্রদায়িক চেতনা বিস্তারে সাংবাদিকদের এগিয়ে আসার আহ্বান জানান মন্ত্রী। 


আজ রাজধানীর সেগুনবাগিচায় স্বাধীনতা মিলনায়তনে নর্থ বেঙ্গল জার্নালিস্ট ফোরাম-এনবিজেএফ আয়োজিত শিশু সংগঠক ও  সাংবাদিক রফিকুল হক (দাদু ভাই) স্মরণসভায় প্রধান অতিথির বক্তৃতায় মন্ত্রী এসব কথা বলেন। মন্ত্রী এ সময় রফিকুল হকের প্রতি শ্রদ্ধা জানিয়ে বলেন, শিশুদের প্রতিভা বিকাশে তাঁর ভূমিকা অনুসরণীয়। এজন্য কথাসাহিত্যিক ইমদাদুল হক মিলন বলেছেন, দাদু ভাই না থাকলে তার হয়তো লেখক হওয়াই হতো না। 


শিশুদের প্রতিভা বিকাশের লক্ষ্যে তথ্যমন্ত্রী বাংলাদেশ টেলিভিশনে শিশু-কিশোরদের 'নতুন কুঁড়ি' অনুষ্ঠানটি  আবার চালু করতে নির্দেশ দিয়েছেন বলে জানান এবং  সংবাদপত্রগুলোতে সাপ্তাহিকভাবে শিশুতোষ পাতা প্রকাশের অনুরোধ করেন।

ড. হাছান মাহ্‌মুদ বলেন, আমাদের দেশে মাঝে মধ্যে যে জঙ্গিবাদ-মৌলবাদের আস্ফালন এবং সাম্প্রদায়িক সম্প্রীতি বিনষ্টের অপচেষ্টা হয়, এসব আরো কমে যাবে, নির্মূল হবে, যদি আমরা শিশুদেরকে সংস্কৃতিমনা হিসেবে গড়তে পারি, তাদের ভেতরে আমাদের অসাম্প্রদায়িক চেতনা সঞ্চার করতে পারি। 


সাংবাদিকবৃন্দ দেশের মানুষের মনন তৈরিতে সক্ষম উল্লেখ করে মন্ত্রী বলেন,  সাংবাদিকদের হাতে কলম রয়েছে, ক্যামেরাও রয়েছে। মানুষের মাঝে অসাম্প্রদায়িক চেতনা বিস্তারে কাজ করে তারা দেশে সাম্প্রদায়িক সম্প্রীতির ধারা বজায় রাখতে বড় ভূমিকা রাখতে পারে।

দৈনিক বর্তমানের নির্বাহী সম্পাদক ও এনবিজেএফের ভারপ্রাপ্ত সভাপতি নজমুল হক সরকারের সভাপতিত্বে ও সাধারণ সম্পাদক তোফাজ্জল হোসেনের সঞ্চালনায় স্মরণসভায় ঢাকা সাংবাদিক ইউনিয়নের সাধারণ সম্পাদক সাজ্জাদ আলম খান তপু, বাংলাদেশ ফেডারেল সাংবাদিক ইউনিয়নের সাবেক সাধারণ সম্পাদক এম এ আজিজ ও সাবেক কোষাধ্যক্ষ খায়রুজ্জামান কামালসহ এনবিজেএফের সদস্যবৃন্দ বক্তৃতা দেন।
#

আকরাম/রাহাত/এনায়েত/রফিকুল/সেলিম/২০২১/১৮১০ ঘণ্টা 

শিক্ষার্থীদের সফলতার জন্য প্রয়োজন অব্যাহত প্রচেষ্টা 

                                                  -- পররাষ্ট্রমন্ত্রী
ঢাকা, ৬ কার্তিক (২২ অক্টোবর) :


পররাষ্ট্রমন্ত্রী ড. এ কে আব্দুল মোমেন বলেছেন, শিক্ষার্থীদের সফলতার জন্য অব্যাহত প্রচেষ্টা থাকা প্রয়োজন। তিনি বলেন, অনেক ভালো ছাত্রও অব্যাহত প্রচেষ্টা না থাকায় জীবনে সফলতার দেখা পায় না।

গতকাল রাজধানীর একটি হোটেলে তরুণ লেখক সাদ ইসলামের 'How to become a Successful Student' এবং 'Dreamy Drops' গ্রন্থ দু’টির প্রকাশনা উৎসবে প্রধান অতিথির বক্তৃতায় মন্ত্রী এসব কথা বলেন।


অনুষ্ঠানে ড. মোমেন বলেন, শুধু শিক্ষার্থী নয়, ব্যক্তিজীবনেও যেকোনো মানুষের সাফল্যের জন্য এই প্রচেষ্টা এবং সময় ব্যবস্থাপনা জরুরি। তিনি বলেন, গ্রেড অর্জনের চেয়ে শিক্ষা অর্জন এবং শিক্ষাগত যোগ্যতার চেয়ে মানুষ হিসেবে সফলতা অর্জন বেশি গুরুত্বপূর্ণ। মন্ত্রী এ সময় প্রধানমন্ত্রী শেখ হাসিনার সরকার প্রকাশনা বান্ধব উল্লেখ করে আরো বলেন, সরকারের উদ্যোগের ফলে প্রকাশনার ক্ষেত্র বর্তমানে অনেক বিকশিত হয়েছে।


কথাসাহিত্যিক ও শিক্ষাবিদ সৈয়দ মনজুরুল ইসলামের সভাপতিত্বে অনুষ্ঠিত এই প্রকাশনা উৎসবে সিনিয়র সাংবাদিক ও গাজী টিভির ব্যবস্থাপনা পরিচালক সৈয়দ ইশতিয়াক রেজা, তরুণ কথাসাহিত্যিক সাদাত হোসেন এবং লেখক সাদ ইসলাম বক্তব্য রাখেন। অনুষ্ঠানে স্বাগত বক্তব্য রাখেন বই দু’টির প্রকাশনা প্রতিষ্ঠান অন্যপ্রকাশের স্বত্বাধিকারী মাজহারুল ইসলাম।
#

তৌহিদুল/রাহাত/এনায়েত/রফিকুল/সেলিম/২০২১/১৮০০ ঘণ্টা 

জনগণের জীবন মান উন্নয়নে কাজ করছে সরকার

                                ---জনপ্রশাসন প্রতিমন্ত্রী
মেহেরপুর, ৬ কার্তিক (২২ অক্টোবর) :

জনপ্রশাসন প্রতিমন্ত্রী ফরহাদ হোসেন বলেছেন, আওয়ামী লীগ নেতৃত্বাধীন বর্তমান সরকার দেশ ও জনগণের উন্নয়নে কাজ করে যাচ্ছে। জনগণের উন্নত জীবন মান নিশ্চিত করাই সরকারের লক্ষ্য।

আজ মেহেরপুরে বাংলাদেশ আওয়ামী স্বেচ্ছাসেবক লীগ, মেহেরপুর শাখার বর্ধিত সভায় প্রধান অতিথির বক্তৃতায় প্রতিমন্ত্রী এসব কথা বলেন।

ফরহাদ হোসেন বলেন, আওয়ামী লীগ সরকারের নেতৃত্বে সারা দেশে কৃষি, শিক্ষা, স্বাস্থ্যসহ বিভিন্ন ক্ষেত্রে ব্যাপক উন্নয়ন ঘটেছে। জনগণ যাতে স্বচ্ছন্দে জীবন যাপন করতে পারে সেজন্য বর্তমান সরকার আন্তরিকভাবে কাজ করে যাচ্ছে। প্রতিমন্ত্রী আরো বলেন, সরকার দুর্নীতির বিরুদ্ধে জিরো টলারেন্স নীতি গ্রহণ করেছে। ফলে সারা দেশে দুর্নীতির পরিমাণ উল্লেখযোগ্যভাবে কমে গেছে। তিনি এ সময় দুর্নীতি রোধ করে দেশকে উন্নত-সমৃদ্ধ রাষ্ট্রে পরিণত করতে সকলকে একযোগে কাজ করার আহ্বান জানান।

মেহেরপুর জেলা আওয়ামী স্বেচ্ছাসেবক লীগের আহ্বায়ক আরিফুল এনাম বকুলের সভাপতিত্বে বাংলাদেশ আওয়ামী স্বেচ্ছাসেবক লীগের সহসভাপতি সৈয়দ মোঃ নাসির উদ্দিন সভায় প্রধান বক্তা হিসাবে বক্তব্য রাখেন।
#
শিবলী/রাহাত/রফিকুল/আব্বাস/২০২১/১৮:১০ ঘণ্টা 
তথ্যবিবরণী                                                                                                              নম্বর : ৫০৬০
বাংলাদেশের রন্ধনশিল্পীরা বাঙালি রান্নার স্বাদ সারা বিশ্বে পৌঁছে দিচ্ছে
                                                                   ---শিক্ষামন্ত্রী 

ঢাকা, ৬ কার্তিক (২২ অক্টোবর) :

শিক্ষামন্ত্রী ডা. দীপু মনি রন্ধনশৈলীকে একটি সৃজনশীল শিল্পকর্ম হিসেবে উল্লেখ করে বলেছেন, বাংলাদেশের রন্ধনশিল্পীরা বাঙালির ঐতিহ্যবাহী রান্নার স্বাদ ও রন্ধন বৈচিত্র্যে নিত্য নতুন উদ্ভাবনের মধ্য দিয়ে একে দেশের সীমানা ছাড়িয়ে বিশ্বের ভোজনরসিকদের কাছে পৌঁছে দিচ্ছেন এবং রান্নায় দেশ-বিদেশের প্রণালী ও পদ্ধতির সংমিশ্রণ করে রন্ধনশিল্পে তাদের মেধা ও নিষ্ঠার পরিচয় দিচ্ছেন।  


মন্ত্রী আজ মহাখালি ডিওএইচএস-এ রাওয়া ক্লাব মিলনায়তনে লবী রহমান'স কুকিং ফাউন্ডেশনের রান্নার রেসিপি বই ‘রসনা শৈলী'র মোড়ক উন্মোচন অনুষ্ঠানে প্রধান অতিথির বক্তব্যে এসব কথা বলেন।

দেশের প্রখ্যাত রন্ধন বিশেষজ্ঞ লবী রহমানের তত্ত্বাবধানে সারা দেশের প্রায় দেড়শ রন্ধনশিল্পীর পাঠানো রেসিপি সম্পাদন করে এই বইটি প্রকাশ করেছে মুক্তধারা নিউইয়র্ক-ঢাকা প্রকাশনা সংস্থা। মোড়ক উন্মোচন অনুষ্ঠানে আমন্ত্রিত অতিথিবৃন্দ ছাড়াও উপস্থিত ছিলেন দেশের বিভিন্ন প্রান্ত থেকে আগত রন্ধনশিল্পীরা।

অনুষ্ঠানে বিশেষ অতিথি হিসেবে উপস্থিত ছিলেন মোঃ শহীদুজ্জামান খোকন এমপি, আন্তর্জাতিক খ্যাতিসম্পন্ন শেফ টনি খান এবং বিশিষ্ট সংগীত শিল্পী আবিদা সুলতানা।
#
খায়ের/রাহাত/রফিকুল/আব্বাস/২০২১/১৭:৩৭ ঘণ্টা 
তথ্যবিবরণী                                                                                                              নম্বর : ৫০৫৯

মেরিন ফিশারিজ একাডেমির ক্যাডেটদের দেশের অ্যাম্বাসেডর হতে হবে

                                                    -মৎস্য ও প্রাণিসম্পদ মন্ত্রী

চট্টগ্রাম, ৬ কার্তিক (২২ অক্টোবর) :

মেরিন ফিশারিজ একাডেমির ক্যাডেটদের বাংলাদেশের অ্যাম্বাসেডর হিসেবে তৈরি হওয়ার আহ্বান জানিয়েছেন মৎস্য ও প্রাণিসম্পদ মন্ত্রী শ ম রেজাউল করিম।


আজ চট্টগ্রামের মেরিন ফিশারিজ একাডেমি অডিটোরিয়ামে একাডেমির প্রাক্তন অধ্যক্ষ প্রয়াত ক্যাপ্টেন মাসুক হাসান আহমেদের নামে একাডেমির অডিটোরিয়ামের নামকরণের ফলক উন্মোচন অনুষ্ঠানে প্রধান অতিথির বক্তব্যে মন্ত্রী এ আহ্বান জানান।


এ সময় মন্ত্রী বলেন, "স্বাধীন বাংলাদেশের স্থপতি জাতির পিতা বঙ্গবন্ধু শেখ মুজিবুর রহমানের হাতে মেরিন ফিশারিজ একাডেমি প্রতিষ্ঠিত। এ একাডেমির কর্মকর্তা-কর্মচারী ও ক্যাডেটদের মনে রাখতে হবে, স্বাধীন বাংলাদেশে এ ধরনের প্রতিষ্ঠান প্রথম বঙ্গবন্ধু তৈরি করেছেন। বঙ্গবন্ধুর স্বপ্নের সোনার বাংলা গড়ে তোলার লক্ষ্যে এ প্রতিষ্ঠানের ক্যাডেটদের বাংলাদেশের অ্যাম্বাসেডর হিসেবে তৈরি হতে হবে। তাদের আচরণ, গুণগত মান, উৎকর্ষ, কর্তব্য, দায়িত্বশীলতা, সততা, সৃজনশীলতা দেশে ও দেশের বাইরে যেন বাংলাদেশের ভাবমূর্তি উজ্জ্বল করে, সে লক্ষ্যে কাজ করতে হবে। বিদেশের একটা জাহাজে একজন ক্যাডেট যখন কাজ করবেন, তার আচরণ, প্রজ্ঞা, কর্মদক্ষতা দিয়ে পরিস্ফুট হবে যে, এই হচ্ছে বাংলাদেশ। ক্যাডেটদের প্রত্যেককে বাংলাদেশের একজন অ্যাম্বাসেডর হিসেবে কাজ করতে হবে। বাংলাদেশ সরকার এটা প্রত্যাশা করে"।


একাডেমির ক্যাডেটদের উদ্দেশে মন্ত্রী আরও বলেন, “দায়িত্বের প্রতি সবসময় পবিত্রতার সাথে মনোযোগী থাকবেন। দায়িত্বের কোন সীমারেখা টানবেন না। কাজের মধ্যে যেন নিষ্ঠা থাকে, ঐকান্তিক ইচ্ছা থাকে। দায়িত্বকে নিজের মধ্যে ধারণ করতে হবে। তা নাহলে নিজের মেধার বিকাশ ও উৎকর্ষ সাধন করা সম্ভব হবে না। আপনারা অধ্যাবসায়ী হবেন, যাতে জীবনে ব্যর্থতা গ্রাস করতে না পারে”।


মেরিন ফিশারিজ একাডেমির উন্নয়নে সম্প্রতি করোনায় আক্রান্ত হয়ে মৃত্যুবরণ করা একাডেমির প্রাক্তন অধ্যক্ষ ক্যাপ্টেন মাসুক হাসান আহমেদের অবদানের কথা এ সময় স্মরণ করেন মন্ত্রী।


মেরিন ফিশারিজ একাডেমির অধ্যক্ষ ক্যাপ্টেন মোহাম্মদ ওয়াসিম মকসুদের সভাপতিত্বে অনুষ্ঠানে বিশেষ অতিথি হিসেবে উপস্থিত ছিলেন মৎস্য ও প্রাণিসম্পদ সচিব রওনক মাহমুদ। মৎস্য ও প্রাণিসম্পদ মন্ত্রণালয়ের অতিরিক্ত সচিব শ্যামল চন্দ্র কর্মকার, যুগ্মসচিব ড. মো. মশিউর রহমানসহ মন্ত্রণালয়ের ঊর্ধ্বতন কর্মকর্তাগণ, চট্টগ্রামের বিভাগীয় ও জেলা মৎস্য দপ্তর ও প্রাণিসম্পদ দপ্তরের কর্মকর্তাগণ, চট্টগ্রামের কর্ণফুলী উপজেলা নির্বাহী কর্মকর্তা শাহিনা সুলতানা, মেরিন ফিশারিজ একাডেমির কর্মকর্তাগণ এবং প্রাক্তন ও বর্তমান ক্যাডেটগণ অনুষ্ঠানে উপস্থিত ছিলেন।


এর আগে 'ক্যাপ্টেন মাসুক হাসান আহমেদ অডিটোরিয়াম' নামে মেরিন ফিশারিজ একাডেমির অডিটোরিয়ামের নামকরণের ফলক উন্মোচন এবং ফিতা কেটে নতুন নামকরণকৃত অডিটোরিয়ামের উদ্বোধন করেন মন্ত্রী।

#

ইফতেখার/মেহেদী/রেজ্জাকুল/মাসুম/২০২১/১৫০০ ঘণ্টা 

তথ্যবিবরণী                                                                                                              নম্বর : ৫০৫৮

ঐক্যবদ্ধ থাকলে কোন অপশক্তিই দেশের ভাবমূর্তি ক্ষুণ্ন করতে পারবে না





   
 
          -- খাদ্যমন্ত্রী


নওগাঁ (পত্নীতলা), ৬ কার্তিক (২২ অক্টোবর) : 



খাদ্যমন্ত্রী সাধন চন্দ্র মজুমদার বলেছেন, যেসব দল নির্বাচনে অংশ নেয়না তারাই গণতন্ত্রের প্রকৃত হত্যাকারী। এই হত্যার দায়ে তাদের গণআদালতে বিচার হওয়া উচিৎ। বর্তমান সরকারের উন্নয়ন সহ্য করতে না পেরে, সুনাম ক্ষুণ্ন করতেই সাম্প্রদায়িকতার দুর্গন্ধ ছড়াচ্ছে বিএনপি-জামায়াত। কোরান অবমাননা কিংবা মন্দিরে হামলা তারই একটি অংশ বলেও মন্তব্য করেন তিনি।



আজ নওগাঁর পত্নীতলা উপজেলার নজিপুর কলেজ মাঠে উপজেলা আওয়ামী লীগের ত্রি-বার্ষিক সম্মেলনে প্রধান অতিথির বক্তব্যে এসব কথা বলেন মন্ত্রী।



মন্ত্রী বলেন, প্রধানমন্ত্রী শেখ হাসিনার নেতৃত্বে বাংলাদেশ এখন বিশ্বে রোল মডেল। শেখ হাসিনা যতদিন ক্ষমতায় থাকবে; ততদিন বাংলাদেশের উন্নয়নে কেউ বাঁধা সৃষ্টি করতে পারবে না। তিনি আরো বলেন, তৃণমূল নেতাকর্মীরাই আওয়ামী লীগের প্রাণ। সকল বিভেদ ভুলে নেতা কর্মীদের প্রতি ঐক্যবদ্ধ থাকার আহ্বান জানিয়ে তিনি বলেন, ঐক্যবদ্ধ থাকতে পারলে কোন অপশক্তিই বাংলাদেশের ভাবমূর্তি ক্ষুণ্ন করতে পারবে না।



উপজেলা আওয়ামী লীগের ভারপ্রাপ্ত সভাপতি আবদুল খালেকের সভাপতিত্বে সম্মেলনে বক্তব্য রাখেন কেন্দ্রীয় আওয়ামী লীগের সাংগঠনিক সম্পাদক এস এম কামাল হোসেন, জেলা আওয়ামী লীগের সভাপতি আব্দুল মালেক, নওগাঁ-২ আসনের সংসদ সদস্য শহিদুজ্জামান সরকার, নওগাঁ-৫ আসনের সংসদ সদস্য ব্যারিস্টার নিজাম উদ্দিন   জলিল জনসহ জেলা ও উপজেলা আওয়ামী লীগের নেতৃবৃন্দ।

